
DEDDF RHEOLEIDDIO AC AROLYGU GOFAL CYMDEITHASOL (CYMRU)
TAFLEN
Adolygiad Ansawdd Gofal
Mae Rhan 19 o ‘Rheoliadau Gwasanaethau Rheoledig (Darparwyr Gwasanaeth ac Unigolion Cyfrifol) (Cymru) 2017’ yn gosod y Gofynion ar unigolion cyfrifol am fonitro, adolygu a gwella ansawdd y gwasanaeth rheoledig. Mae hon yn elfen allweddol o ran Adran 7 y Datganiad o Ddiben: Rheolaeth a threfniadau monitro 
Dywed hyn: 
Adolygiad Ansawdd Gofal

80 (1) Rhaid i'r unigolyn cyfrifol wneud trefniadau addas i sefydlu a chynnal system ar gyfer monitro, adolygu a gwella ansawdd y gofal a’r cymorth a ddarperir gan y gwasanaeth.
80 (2) Rhaid i’r system a sefydlwyd dan baragraff (1) ddarparu ar gyfer adolygu ansawdd y gofal a’r cymorth mor aml ag sydd angen ond bob chwe mis o leiaf.
80 (3) Fel rhan o unrhyw adolygiad a gynhelir, rhaid i'r unigolyn cyfrifol wneud trefniadau ar gyfer - 
(a) ystyried canlyniad ymgysylltu ag unigolion ac eraill, fel sy’n ofynnol dan reoliad 76;
(b) dadansoddi’r data cronnus ar ddigwyddiadau, digwyddiadau hysbysadwy, materion diogelu, chwythu’r chwiban, pryderon a chwynion;
(c) adolygu unrhyw gamau gweithredu a gymerwyd mewn perthynas â chwynion;
(d) ystyried canlyniad unrhyw archwiliad o gywirdeb a chyflawnder cofnodion. 
80 (4) Ar ôl cwblhau adolygiad o ansawdd y gofal a’r cymorth yn unol â’r rheoliad hwn, rhaid i’r unigolyn cyfrifol baratoi adroddiad i ddarparwr y gwasanaeth ac y mae’n rhaid i hwn gynnwys - 
(a) asesiad o ansawdd y gofal a’r cymorth a ddarperir, a 
(b) argymhellion ar gyfer gwella’r gwasanaeth.
80 (5) Ond nid yw’r gofyniad ym mharagraff (4) yn berthnasol pan fydd darparwr y gwasanaeth yn unigolyn.
Mewn perthynas ag ymgysylltu ag unigolion dywed Rheoliad 76:
Ymgysylltu ag unigolion ac eraill

76 (1) Rhaid i'r unigolyn cyfrifol wneud trefniadau addas i gasglu barn - 
(a) yr unigolion sy’n derbyn gofal a chymorth,
(b) unrhyw rai sy’n cynrychioli’r unigolion hynny,
(c) yn achos plentyn sy’n derbyn llety, yr awdurdod sy’n gosod,
(d) comisiynwyr y gwasanaeth, a 
(e) staff sy’n gyflogedig yn y gwasanaeth,
ar ansawdd y gofal a’r cymorth a ddarperir a sut y gellir gwella hyn.
76 (2) Rhaid i'r unigolyn cyfrifol adrodd am y farn a gasglwyd wrth ddarparwr y gwasanaeth fel y gall darparwr y gwasanaeth gymryd y sylwadau hyn i ystyriaeth wrth wneud unrhyw benderfyniadau ar gynlluniau ar gyfer gwella ansawdd y gofal a’r cymorth a ddarperir gan y gwasanaeth.
Mae Arweiniad Statudol Cysylltiedig yn datgan:
Mae gan yr unigolyn cyfrifol drefniadau addas yn eu lle ar gyfer asesu, monitro a gwella ansawdd a diogelwch y gwasanaeth. Mae hyn yn cynnwys, ond heb ei gyfyngu i:

· coladu a dadansoddi adborth gan y rheiny a restrwyd dan reoliad 76(1);

· materion a gwersi a ddysgwyd wrth ddadansoddi cwynion a materion diogelu;

· patrymau a thueddiadau a nodwyd drwy ddadansoddi digwyddiadau neu fethiannau agos, er enghraifft codymau neu gamgymeriadau meddyginiaeth;
· canlyniad unrhyw adroddiadau arolygu gan reoleiddwyr;

· canlyniad ymweliadau i fonitro’r gwasanaeth gan yr unigolyn cyfrifol; ac

· archwiliadau cofnodion.

Mae’r unigolyn cyfrifol yn sicrhau bod y systemau archwilio a’r prosesau ar gyfer monitro’r gwasanaeth yn rhoi sicrwydd bod y gwasanaeth yn darparu gofal o safon uchel, yn sicrhau’r canlyniadau gorau posibl i unigolion ac yn gwella eu lles.

Mae gan yr unigolyn cyfrifol drefniadau addas yn eu lle ar gyfer sicrhau bod systemau a phrosesau yn cael eu hadolygu’n barhaus i alluogi’r unigolyn cyfrifol i ganfod lle mae neu y gallai ansawdd a/neu ddiogelwch gwasanaethau fod yn wan ac

ymateb yn briodol yn ddi-oed.

Mae gan yr unigolyn cyfrifol drefniadau addas yn eu lle ar gyfer sicrhau y gwrandewir ar yr holl adborth, y caiff ei gofnodi ac yr ymatebir iddo fel bo’n briodol. 

Mae gan yr unigolyn cyfrifol drefniadau addas yn eu lle ar gyfer sicrhau bod meysydd o ddysgu oddi wrth gwynion, diogelu a chwythu'r chwiban yn cael eu rhannu gyda’r staff er mwyn gwella’r gwasanaeth ac annog arferion gofal diogel a thosturiol.

Mae’r unigolyn cyfrifol yn sicrhau bod gwybodaeth yn cael ei dadansoddi a bod argymhellion yn cael eu gwneud i ddarparwr y gwasanaeth ynghylch sut a ble y gellir gwella ansawdd a diogelwch y gwasanaeth. 
Bydd yr adroddiad, sy’n cynnwys y wybodaeth sy’n sail iddi (yn ymwneud â’r meysydd hynny a restrwyd uchod) yn sail neu’n ffurfio rhan o’r datganiad o gydymffurfio sydd i gael ei gynnwys yn ffurflen adrodd flynyddol darparwr y gwasanaeth.

